
Shri Gajananastotram

ಶ್ರೀಗಜಾನನಸ್ತೋತ್ರಂ

ಶ್ರೀಗಣೇಶಾಯ ನಮಃ .
ಜಯ ದೇವ ಗಜಾನನ ಪ್ರಭೋ ಜಯ ಸರ್ವಾಸುರಗರ್ವಭೇದಕ .

ಜಯ ಸಂಕಟಪಾಶಮೋಚನ ಪ್ರಣವಾಕಾರ ವಿನಾಯಕಾಽವ ಮಾಂ .. 1..

ತವ ದೇವ ಜಯಂತಿ ಮೂರ್ತಯಃ ಕಲಿತಾಗಣ್ಯಸುಪುಣ್ಯಕೀರ್ತಯಃ .
ಮನಸಾ ಭಜತಾಂ ಹತಾರ್ತಯಃ ಕೃತಶೀಘ್ರಾಧಿಕಕಾಮಪೂರ್ತಯಃ .. 2..
ತವ ರಮ್ಯಕಥಾಸ್ವನಾದರಃ ಸ ನರೋ ಜನ್ಮಲಯೈಕಮಂದಿರಂ .

ನ ಪರತ್ರ ನ ಚೇಹ ಸೌಖ್ಯಭಾಙ್ ನಿಜದುಷ್ಕರ್ಮವಶಾದ್ವಿಮೋಹಭಾಕ್ .. 3..

ಗಜವಕ್ತ್ರ ತವಾಂಘ್ರಿಪಂಕಜೇ ಧ್ವಜವಜ್ರಾಂಕಯುತೇ ಸದಾ ಭಜೇ .

ತವ ಮೂರ್ತಿಮಹಂ ಪರಿಷ್ವಜೇ ತ್ವಯಿ ಹೃನ್ಮೇಽಸ್ತು ಸುಮೂಷಕಧ್ವಜೇ .. 4..

ತ್ವದೃತೇ ಹಿ ಗಜಾನನ ಪ್ರಭೋ ನ ಹಿ ಭಕ್ತೌಘಸುಖೌಘದಾಯಕಃ .
ಸುದೃಢಾ ಮಮ ಭಕ್ತಿರಸ್ತು ತೇ ಚರಣಾಬ್ಜೇ ವಿಬುಧೇಶ ವಿಶ್ವಪಾಃ .. 5..
ಫಲಪೂರಗದೇಕ್ಷುಕಾರ್ಮುಕೈರ್ಯುತ ರುಕ್ಚಕ್ರಧರಾಬ್ಜಪಾಶಧೃಕ್ .

ಅವ ವಾರಿಜಶಾಲಿಮಂಜರೀರದಧೃಗ್ರತ್ನಘಟಾಢ್ಯಶುಂಡ ಮಾಂ .. 6..

ಕರಯುಗ್ಮಸುಹೇಮಶೃಂಖಲ ದ್ವಿಜರಾಜಾಢ್ಯಕ ತುಂದಿಲೋದರ .

ಶಶಿಸುಪ್ರಭ ವಿದ್ಯಯಾಯುತ ಸ್ತನಭಾರಾನಮಿತೇಡ್ಯ ರಕ್ಷ ಮಾಂ .. 7..

ಶಶಿಭಾಸ್ಕರವೀತಿಹೋತ್ರದೃಕ್ ಶುಭಸಿಂದೂರರುಚೇ ವಿನಾಯಕ .

ದ್ವಿಪವಕ್ತ್ರ ಮಹಾಹಿಭೂಷಣ ತ್ರಿದಿವೇಶಾಸುರವಂದ್ಯ ಪಾಹಿ ಮಾಂ .. 8..

ಸೃಣಿಪಾಶವರದ್ವಿಜೈರ್ಯುತ ದ್ವಿಜರಾಜಾರ್ಧಕ ಮೂಷಕಧ್ವಜ .

ಶುಭಲೋಹಿತಚಂದನೋಕ್ಷಿತ ಶ್ರುತಿವೇದ್ಯಾಭಯದಾಯಕಾಽವ ಮಾಂ .. 9..

ಸ್ಮರಣಾತ್ತವ ಶಂಭುವಿಧ್ಯಜೇಂದ್ವಿನಶಕ್ರಾದಿಸುರಾಃ ಕೃತಾರ್ಥತಾಂ .

ಗಣಪಾಽಽಪುರಘೌಘಭಂಜನ ದ್ವಿಪರಾಜಾಸ್ಯ ಸದೈವ ಪಾಹಿ ಮಾಂ .. 10..

ಶರಣಂ ಭಗವಾನ್ವಿನಾಯಕಃ ಶರಣಂ ಮೇ ಸತತಂ ಚ ಸಿದ್ಧಿಕಾ .

ಶರಣಂ ಪುನರೇವ ತಾವುಭೌ ಶರಣಂ ನಾನ್ಯದುಪೈಮಿ ದೈವತಂ .. 11..

ಗಲದ್ದಾನಗಂಡಂಮಹಾಹಸ್ತಿತುಂಡಂ ಸುಪರ್ವಪ್ರಚಂಡಂ ಧೃತಾರ್ಧೇಂದುಖಂಡಂ .

ಕರಾಸ್ಫೋಟಿತಾಂಡಂಮಹಾಹಸ್ತದಂಡಂ ಹೃತಾಢ್ಯಾರಿಮುಂಡಂ ಭಜೇ ವಕ್ರತುಂಡಂ
.. 12..

ಶ್ರೀಗಜಾನನಸ್ತೋತ್ರಂ

ಗಣನಾಥ ನಿಬಂಧಸಂಸ್ತವಂ ಕೃಪಯಾಂಗೀಕುರು ಮತ್ಕೃತಂ ಹ್ಯಮುಂ .

ಇದಮೇವ ಸದಾ ಪ್ರದೀಯತಾಂ ಕರುಣಾ ಮಯ್ಯತುಲಾಽಸ್ತು ಸರ್ವದಾ .. 13..

ಇತಿ ಗಜಾನನಸ್ತೋತ್ರಂ ಸಂಪೂರ್ಣಂ ..

